
Монгол Улсын Их Хурлын 2018 оны намрын ээлжит чуулганы 
11 дүгээр сарын 17-ны өдөр /Бямба гараг/-ийн 
нэгдсэн хуралдааны товч тэмдэглэл

 



Улсын Их Хурлын дарга М.Энхболд ирц, хэлэлцэх асуудлын дарааллыг танилцуулж, хуралдааныг даргалав.
 

Хуралдаанд ирвэл зохих 75 гишүүнээс 40 гишүүн ирж, 53.3 хувийн ирцтэйгээр 10 цаг 30 минутад Төрийн ордны Улсын Их Хурлын чуулганы нэгдсэн хуралдааны танхимд эхлэв.
 

Чөлөөтэй: Х.Болорчулуун, Б.Дэлгэрсайхан, Б.Жавхлан, Д.Мурат, Б.Наранхүү, Д.Цогтбаатар;

Эмнэлгийн чөлөөтэй: Б.Бат-Эрдэнэ, С.Жавхлан, Д.Тэрбишдагва, Л.Энхболд;

Тасалсан: Ж.Батзандан, Ж.Ганбаатар, Ц.Гарамжав, Д.Лүндээжанцан, Х.Нямбаатар, Л.Оюун-Эрдэнэ, Д.Сарангэрэл, Я.Содбаатар, О.Содбилэг, Д.Сумъяабазар, Б.Ундармаа, Н.Учрал, Ч.Хүрэлбаатар, Б.Энх-Амгалан; 

Хоцорсон: С.Батболд – 1 цаг 00 минут, Г.Занданшатар – 20 минут, Н.Номтойбаяр – 28 минут.
 
Улсын Их Хурлын дарга М.Энхболд “Бүлгийн даргыг томилсон тухай” Улсын Их Хурал дахь Монгол Ардын намын бүлгийн 136 тоот албан бичгийг танилцуулав. 
 
Улсын Их Хурлын дарга М.Энхболд Иргэний хэрэг шүүхэд хянан шийдвэрлэх тухай хуульд нэмэлт оруулах тухай, Шүүхийн шийдвэр гүйцэтгэх тухай хуульд нэмэлт, өөрчлөлт оруулах тухай хуулиудын эцсийн найруулгыг уншиж танилцуулав. Улсын Их Хурлын гишүүдээс эцсийн найруулгатай холбогдуулан асуулт, санал гараагүй болно. Улсын Их Хурлын гишүүд хуулийн эцсийн найруулгатай танилцлаа. /10:32 цагт/

 


Нэг. Монгол Улсын Засгийн газрын гишүүн-Хүнс, хөдөө аж ахуй, хөнгөн үйлдвэрийн сайдыг томилох тухай асуудал
 
Хэлэлцэх буй асуудалтай холбогдуулан Монгол Улсын Шадар сайд Ө.Энхтүвшин, Монгол Улсын сайд, Засгийн газрын Хэрэг эрхлэх газрын дарга Г.Занданшатар нар оролцов.  

Хуралдаанд Улсын Их Хурлын Тамгын газрын Хууль, эрх зүйн асуудал хариуцсан нарийн бичгийн дарга Д.Амгалан, Хууль, эрх зүйн хэлтсийн дарга Э.Түвшинжаргал нар байлцав.

 


Уг асуудалтай холбогдуулан Улсын Их Хурлын гишүүн О.Баасанхүү, Д.Эрдэнэбат нар үг хэлж, Монгол Улсын Шадар сайд Ө.Энхтүвшин тайлбар хийв. 
 

Монгол Улсын Засгийн газрын гишүүн-Хүнс, хөдөө аж ахуй, хөнгөн үйлдвэрийн сайдыг томилох тухай асуудалтай холбогдуулан Улсын Их Хурал дахь Ардчилсан намын бүлгийн дарга, Улсын Их Хурлын гишүүн Д.Эрдэнэбат завсарлага авч байгаагаа мэдэгдэж, уг асуудлаар завсарлага авав. /11:39/
 

Улсын Их Хурал дахь Ардчилсан намын бүлэг завсарлага авсан тул уг асуудлыг түр хойшлуулж, нэгдсэн хуралдааны өмнө хуралдахаар товлоод байсан ч ирц хангалтгүйгээс хуралдаж амжаагүй Хууль зүйн байнгын хороог хуралдаж дуустал нэгдсэн хуралдааныг түр завсарлуулахаар тогтов. 
 

Үдээс өмнөх хуралдаан 1 цаг 10 минут үргэлжилж, 75 гишүүнээс 54 гишүүн ирж, 72.0 хувийн ирцтэйгээр 11 цаг 40 минутад завсарлав. 
Үдээс хойших хуралдаан 15 цаг 14 минутаас эхлэв. 

Чөлөөтэй: Х.Болорчулуун, Б.Дэлгэрсайхан, Б.Жавхлан, Д.Мурат, Б.Наранхүү, Д.Цогтбаатар;

Эмнэлгийн чөлөөтэй: Б.Бат-Эрдэнэ, С.Жавхлан, Д.Тэрбишдагва, Л.Энхболд;

Тасалсан: Т.Аюурсайхан, О.Баасанхүү, Ж.Бат-Эрдэнэ, С.Батболд, О.Батнасан, Ж.Ганбаатар, Д.Ганболд, Ц.Гарамжав, Ц.Даваасүрэн, Д.Дамба-Очир, Л.Мөнхбаатар, Г.Мөнхцэцэг, Н.Номтойбаяр, Х.Нямбаатар, Ш.Раднаасэд, Я.Содбаатар, Г.Солтан, Д.Сумъяабазар, А.Сүхбат, Б.Ундармаа, А.Ундраа, Н.Учрал, Ч.Хүрэлбаатар, Н.Цэрэнбат, Б.Чойжилсүрэн, Л.Элдэв-Очир, Б.Энх-Амгалан, Ж.Энхбаяр, Ө.Энхтүвшин, С.Эрдэнэ; 

Хоцорсон: Т.Аюурсайхан – 10 минут, Ё.Баатарбилэг – 15 минут, Ц.Нямдорж – 20 минут, Н.Оюундарь – 15 минут, Д.Сарангэрэл – 30 минут, Б.Саранчимэг – 20 минут, Ц.Цогзолмаа – 15 минут.
 
Хоёр. Улсын Их Хурлын гишүүн Д.Эрдэнэбатаас Монгол Улсын Ерөнхий сайдад хандан “Ханшийн өсөлттэй холбогдуулж хийсэн интервенц, мөнгөний болон төсвийн бодлогын уялдаа, Засгийн газрын өрийн талаар” тавьсан асуулгын хариуг сонсох
 

Асуулгын хариулттай холбогдуулан Монгол Улсын сайд, Засгийн газрын Хэрэг эрхлэх газрын дарга Г.Занданшатар, Монголбанкны Мөнгөний бодлогын газрын захирал Б.Баярдаваа, мөн банкны Судалгаа, статистикийн газрын захирал Д.Ган-Очир, Сангийн яамны Санхүүгийн бодлогын газрын дарга Ц.Зоригтбат, мөн яамны Эдийн засгийн бодлогын газрын дарга Г.Батхүрэл, Санхүүгийн бодлогын газрын Өрийн удирдлагын хэлтсийн дарга Б.Сүх-Очир, Эдийн засгийн бодлогын газрын ахлах мэргэжилтэн Ж.Ганбаяр нар оролцов. 
 


Хуралдаанд Улсын Их Хурлын Тамгын газрын Хууль, эрх зүйн асуудал хариуцсан нарийн бичгийн дарга Д.Амгалан, Хууль, эрх зүйн хэлтсийн дарга Э.Түвшинжаргал, Мэдээлэл, хяналт шинжилгээ, үнэлгээний хэлтсийн дарга Б.Эрдэнэбилэгт, Хяналт шинжилгээ, үнэлгээний албаны зөвлөх Ч.Онончимэг, референт О.Цолмон нар байлцав.

 


Асуулгын хариуг Монгол Улсын сайд, Засгийн газрын Хэрэг эрхлэх газрын дарга Г.Занданшатар танилцуулав. 
 

Уг асуудалтай холбогдуулан Улсын Их Хурлын гишүүн Б.Пүрэвдорж, Д.Эрдэнэбат, Ж.Мөнхбат нар үг хэлж, Монгол Улсын сайд, Засгийн газрын Хэрэг эрхлэх газрын дарга Г.Занданшатар тайлбар хийв. 
 

Улсын Их Хурал дахь Ардчилсан намын бүлгийн дарга, Улсын Их Хурлын гишүүн Д.Эрдэнэбат горимын санал гаргав. 
 

М.Энхболд: - Улсын Их Хурлын гишүүн Д.Эрдэнэбатын гаргасан, Монгол Улсын Ерөнхий сайдад хандан “Ханшийн өсөлттэй холбогдуулж хийсэн интервенц, мөнгөний болон төсвийн бодлогын уялдаа, Засгийн газрын өрийн талаар” тавьсан асуулгын хариуг хойшлуулъя гэсэн горимын саналыг дэмжье гэсэн санал хураалт явуулъя. 

 


Зөвшөөрсөн: 

21


Татгалзсан: 

33


Бүгд: 


54


38.9 хувийн саналаар горимын санал дэмжигдээгүй тул асуулгын хариуг үргэлжлүүлэн хэлэлцэхээр болов.
 


Улсын Их Хурлын гишүүн Д.Эрдэнэбат, Монгол Улсын сайд, Засгийн газрын Хэрэг эрхлэх газрын дарга Г.Занданшатар нар тайлбар хийв. 
 

Улсын Их Хурал дахь Ардчилсан намын бүлгийн дарга, Улсын Их Хурлын гишүүн Д.Эрдэнэбат Сангийн сайд, Монголбанкны Ерөнхийлөгч болон холбогдох албан тушаалтнуудыг байлцуулан асуулгын хариуг сонсох нь зүйтэй гэсэн саналаа хэлж, Улсын Их Хурал дахь Ардчилсан намын бүлгийн гишүүд оролцох боломжгүй гэдгээ илэрхийлэн танхимыг орхин гарав. /15:44 цагт/

Улсын Их Хурлын дарга М.Энхболд дээрх шалтгааны улмаас асуулгын хариуг хэлэлцэхийг хойшлуулав.

 

Чуулганы нэгдсэн хуралдааны бэлтгэл, зохион байгуулалтын үйл ажиллагааг Улсын Их Хурлын Тамгын газрын Хуралдаан зохион байгуулах хэлтсийн дарга З.Нямцогт, мөн хэлтсийн шинжээч Р.Дэлгэрмаа, Т.Саулегүл нар хариуцан ажиллав.  
 

 
Хуралдаан 42 минут үргэлжилж, ирвэл зохих 75 гишүүнээс 54 гишүүн ирж, 72.0 хувийн ирцтэйгээр 15 цаг 47 минутад өндөрлөв.
   

 
Тэмдэглэлтэй танилцсан:

ЕРӨНХИЙ НАРИЙН БИЧГИЙН 
ДАРГА








Ц.ЦОЛМОН
 

   
Тэмдэглэл хөтөлсөн:

ПРОТОКОЛЫН АЛБАНЫ


ШИНЖЭЭЧ







Ц.АЛТАН-ОД
 
МОНГОЛ УЛСЫН ИХ ХУРЛЫН
2018 ОНЫ НАМРЫН ЭЭЛЖИТ ЧУУЛГАНЫ

11 ДҮГЭЭР САРЫН 17-НЫ ӨДӨР /БЯМБА ГАРАГ/-ИЙН

НЭГДСЭН ХУРАЛДААНЫ ДЭЛГЭРЭНГҮЙ
ТЭМДЭГЛЭЛ
 


М.Энхболд: - Танхимд хүрэлцэн ирсэн гишүүдийн өглөөний амгаланг айлтгая. Ирц хараахан хүрээгүй байна. Хууль зүйн байнгын хороо хуралдах гээд. Гишүүд бас тэнд байгаа учраас чуулганы ирц жаахан дутуу байна. Түр жаахан хүлээж байя. 

 


Хууль зүйн байнгын хорооны гишүүд Байнгын хорооны хуралдааны танхимдаа очъё. 

 


Гишүүдийн өглөөний амгаланг айлтгая. Улсын Их Хурлын 2018 оны намрын ээлжит чуулганы 11 дүгээр сарын 17-ны өдрийн нэгдсэн хуралдааны ажиллагаа нээснийг мэдэгдье. Гишүүдийн ирц 52 хувь хүрсэн байна. 
 


Бид нар өчигдөр өглөө хэлэлцэх асуудлаа бол ярьсан. Одоо Хүнс, хөдөө аж ахуйн байнгын хороо хуралдсан учраас Засгийн газрын гишүүнийг томилох асуудлыг ярья. Тэгээд дараа нь Хууль зүйн байнгын хороо. Ө.Энхтүвшин сайд юм хэлсэн үү, үгүй юу? Байж байя аа. 

 


Өчигдөр бид нар чинь хэлэлцэх асуудалтай дундуур нь яриад гурван Байнгын хороо хуралдъя гээд чуулганаас түр завсарлуулаад тэгээд сайд, хоригийн асуудлыг ярья гээд дэгээ бол тогтсон л доо. Бэлэн биш байгаа юм уу? Ө.Энхтүвшин сайд. 

 


Сайдын асуудлын материал бас бэлэн болоогүй байгаа юм уу? 

 


Хоёр зүйл байна. Нэгдүгээрт, Улсын Их Хурал дахь Монгол Ардын намын бүлгийн 136 тоот албан бичиг ирсэн. Бүлгийн даргыг томилсон тухай. 

 


Улсын Их Хурал дахь Монгол Ардын намын бүлгийн 2018 оны 11 дүгээр сарын 13-ны өдрийн хуралдаанаар Улсын Их Хурлын гишүүн Д.Хаянхярвааг бүлгийн даргын үүрэгт ажлаас чөлөөлж 2018 оны 11 дүгээр сарын 15-ны өдрийн бүлгийн хуралдаанаар Улсын Их Хурлын гишүүн Д.Тогтохсүрэнг Улсын Их Хурал дахь Монгол Ардын намын бүлгийн даргаар томилсон болохыг мэдэгдье. 
 


Бүлгийн дэд дарга М.Саранчимэг гэсэн ийм бичиг ирсэн байна. Их Хуралд танилцуулах ийм дэгтэй. 
 


Д.Тогтохсүрэн даргад ажлын амжилт хүсье. 

 


Хуулийн эцсийн найруулга сонсох асуудал байна. Иргэний хэрэг шүүхэд хянан шийдвэрлэх тухай хуульд нэмэлт оруулах тухай хуулийн эцсийн найруулга дээр саналтай гишүүн байна уу? Алга байна. 

 


Шүүхийн шийдвэр гүйцэтгэх тухай хуульд нэмэлт, өөрчлөлт оруулах тухай хуулийн эцсийн найруулга дээр саналтай гишүүн байна уу? Эцсийн найруулга сонссонд тооцлоо. 

 


Сайдынхаа асуудлыг ярих уу? Түр хүлээх үү? Шадар сайд. Хүлээх үү? 

 


Засгийн газрын гишүүн томилох тухай асуудалд оръё. Засгийн газрын гишүүнийг томилуулах саналыг Монгол Улсын Шадар сайд Ө.Энхтүвшин танилцуулна. Ө.Энхтүвшин сайдыг индэрт урьж байна. 

 


За О.Баасанхүү гишүүн. 
 


О.Баасанхүү: - Ийм горимын санал тавих гээд байгаа юм. Ямар вэ гэхээр сайдын асуудлыг Ерөнхий сайд оруулж ирэх ёстой. Угаасаа өчигдөр төсөв хэлэлцэж байхад, одоо төсвийн хориг хэлэлцэж байхад Сангийн сайд ч байхгүй, Ерөнхий сайд ч байхгүй. Тэгээд бид нар л өнөөдөр юу гэдэг юм нөгөө нэг төсвийн хоригийг нь байх ёстой, байх ёсгүй юм шиг яриад л ингээд яваад байдаг. 

 


Гэтэл өнөөдөр төсвийн жишээлбэл тэр асуудал ярьж байхад ний нуугүй хэлэхэд энэ Улсын Их Хурлын баталсан хуулийг хэрэгжүүлэх гэж байгаа. Бас Улсын Их Хуралд оруулж ирж байгаа тэр нөхөр нь бол өөрөө энийгээ оруулж ирээд тайлбарлаад, яриад хамгаалаад явах ёстой л доо. 
 

Тэгэхээр ерөөсөө энэ төр бужигнуулъя, төрийг ер нь хүчгүйдүүлье, энэ парламентын эрх мэдлийг байхгүй болгоё гэсэн тэр хууль бус тэр үйлдэл рүүгээ улайрсан юм уу, хаашаа юм гэж би бодоод байна л даа. Энэ Ерөнхий сайд ирэхгүй байна гэдэг чинь. Өөрөөр хэлэх юм бол төсөвгүй болгох юм бол ард түмэн өнөөдөр төсвөө Улсын Их Хурал нь цаашаа явуулах боломжгүй болоод ард түмэн нь цалин мөнгөгүй болоод ингээд эмх замбараагүй байдал руу явуулах гэсэн. Одоо энэ ингээд сайдын асуудал ороод ирж байгаа үед ч гэсэн ерөөсөө л дур зоргоороо ингээд явж байгаа юм. 
 

Би уг нь ер нь Засгийн газрыг огцрох, огцрохгүй тухай гээд л яриад байхад би хэлж байсан. Тодорхой сайдын асуудал дээр хариуцлага тооцох хууль байхгүй болсон. Тийм учраас энэ тодорхой сайдыг оруулж ирэх, тодорхой сайдын хариуцлага ярихад Ерөнхий сайд орж ирэхгүй бол засаг өөрөө кабинетаараа хариуцлага үүрэх ёстой гэж байгаа. 

 

Тэгэхээрээ ямар шалтгаантай, ямар үндэслэлтэй, яагаад орж ирдэггүй юм. Тэрийгээ бид нар өнөөдөр бас яримаар байгаа. Үгүй бол Хэрэг эрхлэхийнх нь сайд нь ядаж байж байх ёстой шүү дээ. Энэ чинь өнөөдөр юу гэдэг юм гал тогоо ярьж байгаа юм биз дээ. Шадар сайдын бүрэн эрх чинь Ерөнхий сайдыг орлох гэдэг хуулийн үндсэн эрх дээр байхгүй шүү. 

 

Ерөнхий сайдыг эзэнгүй байгаа тохиолдолд, түр эзэнгүй байгаа тохиолдолд билүү дээ. Тийм үгнүүд л явж байдаг. Хууль дээр. Түүнээс биш тааллаараа парламентад орж ирж тааллаараа асуудал хэлэлцүүлж, тааллаараа шийдвэр гаргуулж явдаг гэсэн ийм замбараагүй юм байхгүй. Энд намын хурал явагдаагүй. Бүлгийн хурал явагдаагүй. Энд бол Монгол төрийн парламентын хурал явагдаж байна. Тэр утгаараа парламентыг битгий доромжлоод бай гэж хэлмээр байна. 
 

Тийм учраас Ерөнхий сайдыг оруулж ирэхгүй бол энэ бол Үндсэн хуулийн зөрчил болно. Сайдыгаа одоо шийдэх гэж байвал хурдан тэр Ерөнхий сайдыгаа оруулж ирье гэсэн горимын санал хураая. 

 

Тэгээд одоо ерөөсөө миний саналаар санал хураагаад өгөөч. Ерөнхий сайдыг оруулж ирэх нь зөв үү, буруу юу гэж. Ингээд бүр хуулийн одоо юу гэдэг юм бололцоотой болгож өгөөч. Хэрвээ буруу гэж байгаа бол яах вэ би уучлал гуйя. Монгол Улсын Ерөнхий сайд, Монгол Ардын намын дарга, Монгол Улсын Ерөнхийлөгчийн баруун гарын цэргээс би уучлал гуйя. Би ийм л саналтай байна. 

 

М.Энхболд: - Д.Эрдэнэбат гишүүн үг хэлье гэсэн үү? Д.Эрдэнэбат гишүүн. 

 

Д.Эрдэнэбат: - Бид нэг зарчимтай байх хэрэгтэй байх. Байнгын хороогоор асуудал хэлэлцэхэд Ерөнхий сайд нь байтугай, Шадар сайд нь байгаагүй. Одоо өнөөдөр Ө.Энхтүвшин дарга сууж байна л даа. 

 

Ардчилсан намын бүлэг байр сууриа тодорхой л хэлсэн шүү дээ. Засгийн газар энэ саатай холбоотой гишүүдийнхээ асуудлыг ярихгүйгээр дараагийн сайдын асуудлыг ярихгүй шүү гэж байр сууриа илэрхийлсэн. 

 

Тэгээд өнөөдөр ингээд харж байхад үнэхээр Ерөнхий сайд бол энэ төсвийн асуудал дээр ч тэр, энэ сайд нарынхаа асуудал дээр ч тэр бүхэл бүтэн кабинетаас нь нэг сайд солигдож байхад орж ирэхгүй байгаа нь бол дэндүү хариуцлагагүй зүйл гэж бодож байна. Тэр гэмтсэн гэдэг бол шалтгаан биш л дээ. 

 

Тэгээд би зарчмын нэг санал гаргаж байна. Ерөнхий сайдыг өөрийг нь иртэл нь энэ сайдын томилгоог түр завсарлуулъя гэсэн саналтай байна. 
 

М.Энхболд: - Ардчилсан намын бүлэг завсарлага авч байгаа юм уу? Шадар сайд тайлбараа хэлэх нь зөв байх. Шадар сайдын микрофоныг өгчих. 

 

Харин завсарлага авъя гээд байна. Та бас шалтгааныг тайлбарлаад яахгүй бол. 

 

Ө.Энхтүвшин: - Ерөнхий сайд зугтаад ирэхгүй байгаа юм биш л дээ. Бас жижигхэн нуруунд нь гэмтэл гарчхаад байна. Бас тийм юм байж болно биз дээ хүнд одоо. Тэрийг заавал далимдуулаад л ингээд та нар тэгээд байх хэрэггүй шүү дээ. Төрийн ажил явдгаараа явна шүү дээ. 

 

М.Энхболд: - За Ардчилсан намын бүлэг завсарлага авч байгаа юм байна./11:39/  За тэгвэл Хууль зүйн байнгын хороогоо хуралдуулчихъя одоо. 

 

Сайд иртэл гэсэн. За Хууль зүйн байнгын хороог хуралдаж дуустал түр завсарлачих уу? Д.Тогтохсүрэн дарга. Тэгэх үү? Хууль зүйн байнгын хороог хуралдтал чуулган түр завсарлая. Хууль зүйн байнгын хорооны гишүүд Байнгын хорооны хуралдааны танхимд оръё. 

 
ЗАВСАРЛАГА
 

М.Энхболд: - За гишүүд ээ. Үдээс хойших чуулганы хуралдааныхаа ажиллагааг эхэлье. 

 


Хуваарийн дагуу өнөөдөр үдээс хойш Улсын Их Хурлын гишүүн Д.Эрдэнэбатаас Монгол Улсын Ерөнхий сайдад хандан ханшийн өсөлттэй холбогдуулж хийсэн интервенц, мөнгөний болон төсвийн бодлогын уялдаа, Засгийн газрын өрийн талаар тавьсан асуулгын хариуг сонсоно. 
 


Асуулгын хариултыг Хэрэг эрхлэх газрын дарга Г.Занданшатар танилцуулна. Г.Занданшатар сайдыг индэрт урьж байна. 
 


Г.Занданшатар: - Улсын Их Хурлын дарга, эрхэм гишүүд ээ, 

 


Улсын Их Хурлын гишүүн Д.Эрдэнэбатаас 10 дугаар сарын 02-ны өдөр валютын ханшийн өсөлт, түүний шалтгааны талаар тавьсан асуулгын хариуг танилцуулъя. 
 


Монгол Улсын Засгийн газар, Монголбанкнаас олон улсын санхүүгийн байгууллагуудтай хамтран хэрэгжүүлж буй бодлогын үр дүнд Монгол Улсын эдийн засгийн нөхцөл байдал сайжирч байна. Тухайлбал, 2018 оны гуравдугаар улирлын байдлаар эдийн засгийн өсөлт 6.4 хувьд хүрсэн. Ажилгүйдлийн төвшин 6.9 хувьд хүрч буурсан. Инфляцийн зорилтот түвшин хадгалагдаж Монгол Улсын зээлжих зэрэглэл сайжирсан. 
 


Эдийн засгийн орчин сайжирсан нь гадаадын хөрөнгө оруулалтын урсгалыг нэмэгдүүлж гадаад валютын нөөц нэмэгдэх, ханш тогтворжих суурь нөхцөлийг бүрдүүлж байна. 

 


Засгийн газар Монголбанкнаас валютын ханшийн хэлбэлзлийн гадаад дотоод хүчин зүйлсийг судалсны үндсэн дээр Улсын Их Хурлын гишүүн Д.Эрдэнэбатаас ирүүлсэн асуулгад хариу бэлтгэснийг одоо үүгээр танилцуулъя. 
 


Нэгдүгээрт, эдийн засгийн өсөлт өндөр, түүхий эдийн үнэ 2018 онд өссөн, цаашид өсөх хүлээлттэй байгаа. Өргөтгөсөн санхүүжилтийн хөтөлбөрийн хүрээнд санхүүжилт орж ирж байгаа нөхцөлд төгрөгийн ханш суларсан шалтгааны талаар. Эдийн засгийн гадаад орчны тодорхой бус байдал нэмэгдсэн. Томоохон дүнтэй Засгийн газрын бондуудын эргэн төлөлт давхцаж төгрөгийн ханш огцом сулрахаар байсан хэдий ч Засгийн газар, Монголбанк макро эдийн засгийн бодлогуудыг харилцан уялдаатай хэрэгжүүлсний үр дүнд үндэсний мөнгөн тэмдэгтийн ханшийн сулралтыг хүлээгдэж байснаас бага төвшинд барьж чадсан. 
 


Төгрөг ам.долларын эсрэг 2018 оны эхний 10 дугаар сарын 18-ны байдлаар 5.5 хувь суларсан бол юанийн эсрэг 6.8 хувиар, рублийн эсрэг 14.4 хувиар тус тус чангарсан. Энэ нь Америкийн Нэгдсэн Улсын Холбооны нөөцийн сангийн бодлогын хүүгийн өсөлт, худалдааны дайны нөлөөгөөр бий болсон тодорхой бус байдлын үр дүнд хөгжиж буй орнуудын үндэсний мөнгөн тэмдэгтийн ханш дэлхий даяар суларч байсантай харьцуулахад хамгийн бага хэмжээнд байгаа болно. 
 


Дэлхийн эдийн засагт гарч буй өөрчлөлтийн нөлөөгөөр америк долларын эсрэг бусад орнуудын мөнгөн тэмдэгтүүд ч мөн адил суларч байна. Тухайлбал, Бүгд Найрамдах Хятад Ард Улсын юань 6.8 хувиар, Оросын Холбооны Улсын рубль 14.4 хувиар, Солонгосын вон 6.7 хувиар, Энэтхэгийн рупи 15.6 хувиар, Туркийн лир 47.4 хувиар, Аргентины песо 96.8 хувиар суларсан үзүүлэлттэй байна. 
 


Монгол Улсын гадаад валютын албан нөөц 2017 оны 2 дугаар сарын 01-ний байдлаар 1 тэрбум америк долларт хүртэл буурч байсан бол олон улсын байгууллагуудтай хамтран хэрэгжүүлж байгаа эдийн засгийн зохистой бодлогын үр дүнд эдийн засгийн тогтвортой орчин бүрдэж хөрөнгө оруулагчдын итгэл сэргэж гадаад валютын улсын нөөц нэмэгдэн 2018 оны 10 дугаар сарын 17-ний өдрийн байдлаар 2.8 тэрбум долларт хүрээд байна. 

 


Түүнчлэн Олон Улсын Валютын Сангийн өргөтгөсөн санхүүжилтийн хөтөлбөрийн хүрээнд нэн хөнгөлөлттэй зээлийг ашиглаж байгаа нь гадаад валютын албан нөөц шавхагдаж байсныг зогсоож валютын нөөц 3 дахин нэмэгдэх нөхцөлийг бүрдүүлсэн. Цаашид хөтөлбөрийн хүрээнд тохиролцсон арга хэмжээнүүдийг амжилттай хэрэгжүүлж дунд хугацаанд гадаад валютын улсын нөөцийг тогтмол нэмэгдүүлснээр гадаад орчны эрсдэлийг бууруулах нөхцөл бүрдэх юм. 

 


Хоёр. Монгол Улсын нийт гадаад өр өссөн. Засгийн газрын өссөн зэрэг нь ханшид нөлөөлсөн эсэх талаар тавьсан асуултын хариуд. 

 


Монгол Улсын нийт гадаад өр 2016 оны 6 дугаар сараас 2018 оны 6 дугаар сарын хооронд нийт 3.5 тэрбум доллароор өссөн бөгөөд үүнд шууд хөрөнгө оруулалт, компани хоорондын зээллэг 1.2 тэрбум доллароор, Засгийн газрын гадаад өр 2.1 тэрбум ам.доллараар өссөн нь гол нь нөлөөлж байна. 
 


Засгийн газраас хугацаа тулсан гадаад өр төлбөрийг барагдуулах, төлбөрийн тэнцэлд одоо дарамт үзүүлэхгүйгээр төлж барагдуулсны зэрэгцээ нэн хөнгөлөлттэй гадаадын зээл тусламжийг түлхүү ашиглаж Засгийн газрын өрийн удирдлагыг Монгол Улсын төлбөрийн тэнцэлд дарамтгүйгээр хэрэгжүүлж байна. 
 


Түүнчлэн Монгол Улсын нийт өрд тооцогддог гадаадын шууд хөрөнгө оруулалт болон санхүүгийн хөрөнгө оруулалт нийт гадаад өрийн өсөлтийн 35.4 хувийг бүрдүүлж гадаадын хөрөнгө оруулалтын орох урсгал нэмэгдсэн. Өөрөөр хэлбэл сүүлийн үед гарсан ханшийн сулралтыг Засгийн газар Монголбанкнаас хэрэгжүүлж байгаа бодлогын нөлөөгөөр бий болсон гэж үзэх үндэслэл байхгүй байна. 
 


Гурав. Төсвийн алдагдал өссөн нь валютын ханшид нөлөөлсөн эсэх талаар асуулгын хариулт. 

 


Төсвийн сахилга бат 2012-2016 онуудад ихээхэн алдагдаж төсвийн гадуурх үйл ажиллагааг оруулан тооцвол 2016 онд төсвийн алдагдал 4.2 их наяд төгрөг буюу дотоодын нийт бүтээгдэхүүний 17.5 хувьд хүрээд байсан. Харин 2016 оны Улсын Их Хурлын ээлжит сонгуулийн үр дүнгээр байгуулсан Засгийн газар төсвийн алдагдлыг 2017 онд 2.6 их наяд төгрөг, 2018 онд 2.4 их наяд төгрөг, 2019 онд 1.9 их наяд төгрөг болж үе шаттайгаар бууруулж байна. 

 


Төсвийн сахилга батыг сайжруулж 2018 онд төсвийн алдагдлыг санхүүжүүлэх зориулалтаар гадаад дотоод үнэт цаас гаргаагүй бөгөөд үүний үр дүнд 2017 онд 1.2 их наяд төгрөгт хүрч байсан зээлийн хүүгийн төлбөр 2019 онд түүхэндээ анх удаа өмнөх оноос 285.2 тэрбум төгрөгөөр буурч 865.6 тэрбум төгрөг болоод байна. 

 


Төсвийн алдагдлыг нэн хөнгөлөлттэй төслийн болон хөтөлбөрийн зээлээр голлон санхүүжүүлж байгаа тул төсвийн алдагдал ханшийн сулралтад нөлөөлсөн гэж үзэх үндэслэл мөн байхгүй болно. 

 


Монгол Улсын Засгийн газраас Олон Улсын Валютын Сантай хамтран хэрэгжүүлж буй хөтөлбөрийн хүрээнд хөгжлийн түншүүдээс нийт 706.0 сая америк долларын хөтөлбөрийн зээл буюу төсвийн дэмжлэгийн эх үүсвэрийг авч ашигласан. Түүнчлэн төслийн зээлийн санхүүжилтээр 334.2 сая америк долларын эх үүсвэрийг 2018 оны төсөвт тусган хөрөнгө оруулалтын төсөл хөтөлбөрийг хэрэгжүүлж байгаа. 

 


Гадаад зээлийн хүүгийн төлбөрт 67.7 сая доллар. Үндсэн төлбөрт 103.6 сая доллар төлөхөөр байна. Өөрөөр хэлбэл төсвийн бодлого гадаадын төлбөрийн тэнцэлд дарамт болохгүй, ханш өсөхөд нөлөөлөхгүй гэж үзэж байна. 

 


Дөрөвдүгээр асуулт. Монгол Улсын эрдэс бүтээгдэхүүний борлуулалтаас хэчнээн хэмжээний гадаад валют манай зах зээлд орж ирсэн бэ. Монголбанкны валютын хяналт ямар хэмжээнд байгаа талаар. 
 


Монгол Улсад шилжин орж буй гадаад валют гадагш төлөгдөж буй төлбөр тооцоо нь олон улсын SWIFT байгууллагын төлбөр тооцооны системээр түлхүү дамжин хийгддэг бөгөөд SWIFT байгууллагаас гадаад төлбөр тооцооны гүйлгээ хийх эрхийг арилжааны банкууд Монголбанк болон санхүүгийн бусад эрх бүхий байгууллагуудад олгодог. 
 


Энэ төлбөр тооцооны системээр дамжин хийгдэж буй гүйлгээ, төлбөр тооцоо бүр нь өндөр нууцлалтай тусгайлсан сервер, тоног төхөөрөмжөөр дамжин хийгддэг бөгөөд гүйлгээ тус бүрийн нарийвчилсан мэдээлэл бүхий SWIFT мессеж нь уг төлбөр тооцоог хийсэн байгууллагаас гарах боломжтой байдаг. 
 


Монголбанк нь гадаад валютын гүйлгээний тайлан гаргах зорилгоор эдгээр байгууллага тус бүрээс авч нэгтгэсэн тайлангийн үр дүнгээс төлбөрийн тэнцлийн статистикийг боловсруулсан гаргадаг. Тухайлсан бүтээгдэхүүн буюу эрдэс бүтээгдэхүүний борлуулалтаас хэчнээн хэмжээний валют Монгол Улсад орж ирж буй талаарх тооцоог Монголбанкнаас гаргадаг гадаад гүйлгээний тайлангаас харах боломжтой эсэхийг одоо Монголбанкинд хандаж асууж судлуулж шийдвэрлүүлэх нь зүйтэй гэж үзэж байна. 
 


Төлбөрийн тэнцлийн 2018 оны эхний 8 сарын мэдээгээр 4.3 тэрбум америк долларын экспорт. 3.8 тэрбум америк долларын импорт. Одоо хоёулаа POB нөхцөлөөр тус тус бүртгэгдсэн бөгөөд гадаад худалдааны тэнцлийн төлбөрийн тэнцэлд дарамт үзүүлэхгүй байна. 

 


Тавдугаар асуулт. Засгийн газрын төсөв мөнгөний бодлогын уялдаа алдагдаж байгаад дүгнэлт хийж байгаа эсэх талаар. 

 


Засгийн газар Монголбанк төсөв, мөнгөний бодлогын уялдаа холбоог хангах чиглэлд холбогдох хууль тогтоомж, бодлогын баримт бичгийн хэрэгжилтийн хүрээнд тогтмол хамтран ажиллаж ирсэн. Үүний нэг илрэл нь өргөтгөсөн санхүүжилтийн хөтөлбөрийн хэрэгжилтэд олон улсын байгууллагуудаас нийт 5 удаагийн үнэлгээ хийх, шалгуур үзүүлэлтүүд бүгд тавьсан зорилтод хүрсэн нь төсөв мөнгөний бодлогын уялдаа холбоо хангагдаж байгааг илтгэж байна. 
 


Зургадугаар асуулт. Засгийн газрын үнэт цаас буурч Төв банкны үнэт цаас өссөн нь ханшид нөлөөлсөн эсэх талаар. 
 


Засгийн газраас төсвийн алдагдлыг бууруулан төсөвт төвлөрүүлсэн орлого урт хугацаатай, бага хүүтэй, хөнгөлөлттэй нөхцөлтэй зээлээр алдагдлыг санхүүжүүлж байгаа нь мөнгөний бодлогыг үр нөлөөтэй хэрэгжүүлэх орон зайг бүрдүүлж байна. Санхүүгийн орон зайг бүрдүүлж байна. 

 


Төв банкны үнэт цаас нь мөнгөний нийлүүлэлтийг удирдах замаар инфляцийг тогтвортой төвшинд байлгахад чиглэсэн мөнгөний бодлогын хэрэгсэл бөгөөд энэ нь эдийн засаг, санхүүгийн тогтвортой байдлыг хангах үйл ажиллагаатай нийцэж байгаа гэж үзэж байна. 
 


Анхаарал тавьсанд баярлалаа. 

 


М.Энхболд: - Г.Занданшатар сайдад баярлалаа. Ажлын хэсэг танилцуулъя. Монголбанкны Мөнгөний бодлогын газрын захирал Б.Баярдаваа, Монголбанкны Судалгаа, статистикийн газрын захирал Д.Ган-Очир, Сангийн яамны Санхүүгийн бодлогын газрын дарга Зоригтбат, мөн яамны Эдийн засгийн бодлогын газрын дарга Г.Батхүрэл, мөн яамны Санхүүгийн бодлогын газрын Өрийн удирдлагын хэлтсийн дарга Б.Сүх-Очир, мөн яамны Эдийн засгийн бодлогын газрын ахлах мэргэжилтэн Ж.Ганбаяр нар хүрэлцэж ирсэн байна. 
 


Асуулгын хариулттай холбогдуулж асуулт асуух Улсын Их Хурлын гишүүд байвал нэрсээ өгье. 

 


За хэн нь юм? За Б.Пүрэвдорж гишүүн. 

 


Б.Пүрэвдорж: - За энэ төрийн ажил явахаа болилоо. Өөрөөр хэлбэл энэ Хууль зүйн байнгын хороо Ерөнхийлөгчийн хоригийг хэлэлцэх ёстой. Бид нар бол заавал өөрсдөө ирцээ бүрдүүл гэж байгаа. Өөрөөр хэлбэл ард түмэн Та бүхэнд итгээд 65 суудал өгсөн. Бүх Байнгын хороон дээр гурван Ардчилсан Намын хүн байгаа. Бусад нь бүгдээрээ 15, 16 нь Ардын Намаас байж байгаа. Ирцээ бүрдүүл гэхээр одоо бойкот хийгээд ирц нь бүрдэхгүй болчихлоо. Ерөнхий сайдыг хүрээд ир гэхээр хүрч ирэхгүй болох юм. 
 


Сангийн сайд нь бүх асуудлаа бүгдээс нь зугтааж явчихлаа. Өнөөдөр бид нар бол энэ ялангуяа энэ ард түмний амьдралд маш их чухал шаардлагатай байгаа энэ инфляцтай холбоотой, ханштай холбоотой энэ асуудал дээр Г.Занданшатар гишүүнээс хариулт авна гэхэд хангалтгүй. Энийг бүрэн хариулж чадахгүй. 
 


Дээрээс нь энэ Сангийн яам Монголбанкны эрх бүхий албан тушаалтнууд, өөрөөр хэлбэл Монгол Улсын Их Хурлаар томилогддог албан тушаалтнууд алга байна. 
 


Бид нараас энэ хүмүүсээс авч байгаа хариултаа бид нар ерөнхийдөө энэ юугаар авчихсан. Дээрээс нь нэмж асуух асуулт зөндөө байна. Энэ төр чинь яав аа? Тогтвортой байдаг Ардын Нам яав аа? Энэ хүмүүсээ бүгдийг нь дууд. Тэгж байж бид нар энэ зохих ёсны хүмүүсээс нь хариулт авна. Энэ хүмүүсээс авахгүй. Тийм учраас асуулт асуумааргүй байна. 

 


Тийм учраас энэ Сангийн сайд, Монголбанкны Ерөнхийлөгч, дэд Ерөнхийлөгч нарыг дуудаж байж бид нар энэ хүмүүсээс асуултынхаа хариуг авна гэж үзэж байна. 
 


М.Энхболд: - Дэгээр Баасан гарагийн 15.00 цагт Ерөнхий сайдын мэдээлэл, эсвэл гишүүний асуулгад хариулах ёстой. Энэ бол зайлшгүй явах ёстой ийм асуудал. Энэ дээр завсарлага гээд байх ийм зүйл бол би бол шаардлагагүй гэж ингэж үзэж байна. 

 


Хариуцах ёстой хүний хувьд бол Засгийн газрын гишүүн зайлшгүй ажлын шаардлага гарсан үед орлон ажиллах ийм шийдвэр юм бол байдаг. Сангийн сайдыг Хэрэг эрхлэх газрын дарга орлож илтгэлийг нь тавилаа. 

 


Ажлын хэсэг бол одоо яг Сангийн яам, Монголбанкны гол асуудал хариуцсан бүх газрын дарга нар ирсэн байгаа. Тийм учраас энэ дээр бол. 
 


Г.Занданшатар сайд энэ Монголбанк, Сангийн яамны дэд сайд, дэд Ерөнхийлөгч, холбогдох улсууддаа хэлчих. Тэгээд гишүүд асуулт асуух гишүүд нэрсээ өгчихье. 
 


Н.Амарзаяа гишүүнээр тасаллаа. Д.Эрдэнэбат гишүүн горимын санал гаргая. 

 


Д.Эрдэнэбат: - За баярлалаа. Энэ валютын ханштай асуудал үнэхээр энэ нийгмийн тулгамдсан асуудлуудын нэг болоод байгаа шүү дээ. Би энэ асуулгыг сарын өмнө бараг шахуу У.Хүрэлсүх сайдад тавьсан юм шүү дээ. Ерөнхий сайдад тавьж байгаа асуулга байхгүй юу. 
 


Тэгээд энэ асуулгын хариуг өгөх гэж бараг гурван долоо хоног болсон. Дараа нь энэ асуудлыг Их Хуралд, чуулганд оруулах гэж дахиад нэг долоо хоног үзсэн. Энэ асуулгад хариулт өгнө гэж хариуг хэлэхдээ учир шалтгаантай байна гээд сая Их Хурлын дарга хэлэх шиг боллоо. 

 


Г.Занданшатар албан ёсоор Их Хуралд бичиг өгсөн. Бичиг өгөхдөө энэ асуудлыг хариуцаж байгаа Сангийн сайд асуулгад хариулт өгнө гэж хэлсэн. Бүр албан ёсоор бичсэн. Өнөөдөр Сангийн сайд байхгүй. 
 


Монголбанк энэ дээр зайлшгүй байх ёстой. Байхгүй. Дарга томилогдох болохоороо энүүгээр дүүрэн улсууд байж байгаад л баахан амлалт хийгээд томилогддог. Яг иргэдийн хувь заяатай, энэ ажил амьжиргаатай холбоотой асуудлыг ярих болохоор нэг нь ч байхгүй болдог нь өнөөдрийн энэ засгийн нүүр царай мөн шүү дээ. Энэ бид нар бие биенээ хамгаалах шаардлага байхгүй шүү дээ. Энэ Засгийн газар чинь дэндүү хариуцлагагүй болж дууслаа шүү дээ. Одоо бүгдээрээ окопдоо ороод нуугдчихлаа шүү дээ. Ийм төр байж болох юм уу? Ийм төрөө шийдэж чадахгүй байж бид нар энэ Их Хурлын гишүүд гээд бие биенээ хаацайлаад суугаад байж болох юм уу? 
 


Одоо тэгээд сүүлийн үеийн долоо хоногийн улс төрийн нөхцөл байдлыг хараад байхад баахан хариуцлага алдсан улсууд нь бүгд нуугдаад алга болсон. Нохойд барьдаг мод шиг ганц Г.Занданшатар бүх юм нь дээр нь гүйж байдаг. Одоо боль л доо энэ чинь одоо. Тийм учраас энэ хариуцлагагүй болгоныг бид нар өөгшүүлээд ингээд нэг хэлэлцсэн дүр эсгэнэ гэвэл энэ байж болохгүй ээ. Их Хурал өөрсдийнх нь нэр хүндийг бодмоор байна шүү дээ ядахдаа. Энэ чинь Үндсэн хуулиар баталгаажсан төрийн эрх барих дээд байгууллага шүү дээ. 
 


Дээд байгууллага буюу нэг хэсэг нь тоохгүй байхад бид нар өөрсдийнхөө нэр хүндийг бодохгүй за яах вэ аргалаад өнгөрье. Нэг сонссон дүр эсгэе гэвэл ингэж байж болохгүй шүү дээ. Тийм учраас ард түмэн бид нарт дургүй байгаа шүү дээ. 

 


Тийм учраас би горимын санал гаргаж байна. Энэ асуулгыг хойшлуулах санал гаргаж байна. Одоо ингээд юмнуудаа хэдүүлээ халтуурддагаа больё. 
 


М.Энхболд: - Асуулт хариулт явуулахгүй гэж байгаа юм уу? Асуулга тавьсан гишүүн өөрөө. 

 


Энэ асуудлыг чинь одоо амин чухал боллоо. Энд оруулъя гээд л өөрөө даргын зөвлөлийн хурал дээр яриад л. Энэ сайд нар байна шүү дээ. Энэ чинь холбогдох сайд нар байна. Боловсролын сайд байна. Хот байгуулалтын сайд байна. Сайдыг нь гүйцээгээд томилоод өгье гэхээр та нар бас л хойшлуулна, завсарлага авна гээд л ингээд байгаа шүү дээ. 
 


Г.Занданшатар гишүүний микрофоныг өгье. 
 


Г.Занданшатар: - Энэ Монголбанкны Ерөнхийлөгч энэ Валютын сангийн болон энэ олон улсын байгууллагуудтай уулзалттай гадаадад явж байгаа. Өнөөдөр ирнэ. Сангийн дэд сайд, Сангийн яамныхан, Монголбанкны дэд Ерөнхийлөгч нар Валютын сангийн 6 дахь үнэлгээ ирсэн. Одоо 5 дахь үнэлгээ сайн гарсан. 6 дахь үнэлгээ гарч байж энэ. Яг энэ валютын ханшийг тогтворжуулах чиглэлээр дараагийн өгөх мөнгүүдийг үнэ, үнэлгээний үр дүнгээр мөнгө, валют орж ирнэ. Валютын урсгал нэмэгдэж байж энэ валютын нөөц нэмэгдэнэ. Яг тэр ажлаар чинь хэлэлцээ хийж байна Валютын сантай. 
 


Ийм учраас яг асуудал хариуцсан мэддэг улсууд энд ингээд валютын нөөцийн асуудлаа хариуцаж, валют одоо энэ өргөтгөсөн санхүүжилтийн хөтөлбөрийн 6 дахь үнэлгээ хийгдсэнээр энэ оны эцсийн мөнгө орж ирж энэ валютын ханш буурч их тогтвортой болох ажлууд яг бодитой хэрэгжилт, хэлэлцээ явагдаж байна. Үнэлгээг шалгаж байна. Төсөв, татвар, тооцоо, авсан амлалт үүргүүдээ хэрхэн хэрэгжүүлж байгаа вэ гэдэг асуудлаар Монголбанк, Сангийн яамны ажлын хэсэг одоо Валютын сантай уулзалтууд хийж байна. 
 


Хуулиараа холбогдох хууль тогтоомжийн хүрээнд Засгийн газрын Хэрэг эрхлэх газар асуудлыг танилцуулах ийм хуулийн заалттай. Тэгээд энэ хүрээнд хэлэлцээд явах бололцоотой. Монголбанк, Сангийн яамны яг асуудлаа мэддэг, хариуцдаг, хэрэгжүүлж байгаа газрын даргын энэ хүмүүс байна. Яриа хэлэлцээ дуусвал бас бусад хүмүүс нэмэгдээд ирнэ. Тийм учраас нэгэнтээ тавьсан асуултынхаа хариултыг сонсчихоочээ, асуучихаачээ гэж Ардчилсан Намын бүлгийн даргаасаа хүсэж байна. 
 


М.Энхболд: - Д.Эрдэнэбат гишүүн. 

 


Д.Эрдэнэбат: - Энэ би сая тодорхой санал тавилаа шүү дээ. Хойшлуулъя гэж. Яг хүмүүс нь байгаа үед нь л ярья хэдүүлээ. Энэ чинь чухал шаардлагатай юм гээд. Тэгээд энүүгээр би горимын санал гаргаж байгаа учраас энэ асуудлыг хойшлуулъя гэдэг асуудлаар горимын санал хураалгачихъя. Тэгээд олонхоороо шийдээд хэлэлцэнэ гэвэл яваг. Хэлэлцэхгүй гэвэл хойшлуулах асуудал байна. 
 


М.Энхболд: - Энэ горимын санал гаргачихлаа. Болох юм биш үү. Үгүй үгүй. Горимын саналаа сонсож байгаад адил байвал нийлүүлээд хураачхаж болно л доо. За Ж.Мөнхбат гишүүний микрофоныг өгчихье. 
 


Ж.Мөнхбат: - Өнөөдөр энэ Валютын сан, Валютын ханштай холбоотой энэ амин чухал асуудал ярих гэж байна. Энэ ард түмний, улс орны эдийн засгийн хамгийн чухал асуудал шүү дээ. Энэ шатахууны үнийн өсөлт байна. Валютын ханшийн өсөлт байна. Энийг тавиад туусан. Барихаа больсон. Хэцүү болсон. Үнэн. 
 


Энэ Сангийн сайд өнөөдөр энд ирж суух ёстой гэдэг дээр би санал нэг байгаа. Өчигдөр хориг ярьж байхад Сангийн сайд ч байхгүй, Шадар сайд ч байхгүй. Ингээд л иймэрхүү байдалтай л явж байна. Ганцхан хуулийн сайд нь Хэрэг эрхлэхийн сайдтайгаа суугаад явж байх жишээний. Бүх сайд нар байх ёстой шүү дээ. Оруулж ирээ ч дээ энэ сайд нарыгаа. Г.Занданшатар сайд аа. Та ярь л даа. Ангийн даргын хувьд. 
 


Ер нь энэ Их Хурал энэ Засгийн газрын чинь зарчим алдаад удлаа шүү дээ. Одоо яах юм бэ? Их Хурлын дарга аа. 

 


Энэ ЖДҮ-гийн хэрэг гэж нэг баахан юм гаргаж ирээд нэг бөөн юм боллоо. Хариуцлага тооц. ЖДҮ-д холбогдсон сайд нартайгаа хариуцлага тооц гэдэг шаардлага тавигдаад удаж байна. Албан тушаалтнуудтай хариуцлага тооц гэж яриад удаж байна. 
 


Нэг хэсэг нэг баахан уралдаж уучлал гуйгч нар төрлөө. Уралдаж зээлээ төлөгч нар төрлөө. Уралдаж сайн сайхан хүн болох гэсэн нэг ийм уралдаан өрнөсөн. Одоо эргээд энэ асуудлыг шүүмжилснийхээ төлөө үнэн үгийг нь, үнэнийг нь хэлсний төлөө мань мэтийг нь хэвлэлээр намнадаг. Янз бүрийн худлаа үнэн байр сав гэсэн янз бүрийн нэр хоч өгдөг ийм юмыг одоо уралдаад эхэлсэн. Төлбөртэйгөөр. 
 


Бүр нарийн ярих юм бол энэ Их Хурал, Засгийн газрын гишүүд өөрсдөө хэвлэлд захиалга өгч ингэж биднийгээ бичүүлдэг боллоо, яриулдаг боллоо. Энийг ингээд байлгаад байх юм уу. Энэ дээ хүрэх юм бол энэ одоо Засгийн газар нь ч огцроод, Улсын Их Хурал нь ч тарах хэрэгтэй. Тарах хэрэгтэй. 
 


Улсын Их Хурлын тухай хуулийн 31.30-д заачихсан байгаа шүү дээ. Энэ дагуу Их Хурлын гишүүд нь өөрсдөө санал санаачилга гаргаад Их Хурлаа тараая. Ер нь одоо энэ 37 он ирж байгаа юм уу. Шинэ Лхүмбийн хэргүүд нээгдэж байгаа юм уу. Юу болж байгаа юм. Үнэн мөнийг нь хэлсний төлөө барина, хорино, гяндан гэдэг ийм дарамт шахалт хүртэл ирж эхэлж байна. 
 


Тийм учраас би Улсын Их Хурлын гишүүддээ хандаж уриалж байна. Тарцгаая. Би Улсын Их Хурлын гишүүнийхээ бүрэн эрхийн хүрээнд өөрийнхөө баланк дээр Улсын Их Хурлыг тараах гишүүдийн гарын үсгийг цуглуулж эхэлнэ. Ирэх нэг дэх өдөр хэвлэлийн бага хурал хийнэ. Энэ ард түмэнд бид нар юу хэлэх юм. Шударга ёсны хүсэмжлэлд нь ямар хариулт өгөх юм бэ. 
 


Одоо тарцгаая. Одоо болъё. Засгийн газар нь огцоръё. Их Хурал нь таръя. Энийг дэмжиж байгаа гишүүдийг миний баланк дээр ирж гарын үсгээ зураарай гэж би Та бүхэндээ уриалж байна. Энэ тоглоом болж дууслаа. Тоглоомоо булаацалдаад хоорондоо хэрэлдэж байгаа хоёр жаахан хүүхдийг аав нь нэг хоёуланг нь хонгон дээр шавхуурдаад өгөхөөр хоёулаа чимээгүй болдог. 
 


М.Энхболд: - Хэлэлцэх асуудалтай холбогдуулж.

 


Ж.Мөнхбат: - Би горимын санал гаргаж байна. Их Хурлын дарга аа. Горимын санал гаргаж байна. Түүнтэй адилхан одоо Засгийн газар, Их Хуралд хоёуланд нь энэ ард түмэн нэг шавхуур өгөх цаг болсон байна. Тийм учраас Их Хурлыг тараах асуудлыг би горимын санал гаргаж байна. Энийг дэмжиж өгөөч гэж Их Хурлын гишүүддээ хэлж байна. Засгийн газар нь ч огцоръё. Их Хурал нь ч таръя. Тэгээд ард түмнээрээ дүнгээ тавиулъя гэдэг уриалгыг гаргаж байна. Энэ дээр нэгдэх гишүүдийг би миний бланк дээр гарын үсгээ зураарай гэж уриалж байгаа. Ийм горимын санал гаргаж байгаа. 
 


М.Энхболд: - Дэгэнд бас хойшлуулъя гэвэл горимын санал гаргаад хураах тийм бололцоо бол байгаа. 
 


Тэгэхээр тэр Ж.Мөнхбат гишүүний гаргаж байгаа бол хэлэлцэх асуудалтай холбогдолгүй горимын санал байна. Тэрүүгээр санал хураах боломж байхгүй. Сангийн сайдыг дууд гээд Г.Занданшатар сайд яасан. Тэр арга хэмжээтэй байгаа юм байна. 
 


За гишүүд ээ. Анхааралтай байж бай. Сангийн сайдаа харин дуудсан биз дээ Г.Занданшатар сайд. Горимын саналаар санал хураачихъя гишүүд ээ. Харин тийм. Би хураалгах гээд байна шүү дээ. Тэгээд Сангийн сайдыг хүлээгээд. Сангийн сайд ирж байгаа биз дээ Г.Занданшатар. 
 


За ингэе. Д.Эрдэнэбат гишүүний асуулгын хариуд хариулт өгч байгаа энэ асуудлаар Их Хурлын гишүүн Д.Эрдэнэбат асуулга тавьсан хүн өөрөө хойшлуулах горимын санал гаргасан. Д.Эрдэнэбат гишүүний гаргасан горимын саналыг дэмжье гэсэн томьёоллоор санал хураалт явуулъя. 

 


Д.Эрдэнэбат гишүүний горимын саналыг 54 гишүүн оролцож, 21 нь дэмжиж, 38.9 байна. Тэгэхээр асуудлаа шууд үргэлжлүүлээд явъя гэсэн нь олонх байна. 

 


Үгүй ээ. Энэ ажлын хэсэг ирсэн байна шүү дээ. Сангийн сайдаа яах юм? Г.Занданшатар сайд нэг тайлбар өгөх үү. 
 


Монголбанкны Ерөнхийлөгчид нь гадаадад явж байгаа юм байна. Нөгөө Валютын Сангийн уулзалтад. Г.Занданшатар гишүүний микрофоныг өгье. 
 


Г.Занданшатар: - Түрүүн би тодорхой тайлбар хийсэн. Олон Улсын Валютын сангийн 6 дахь үнэлгээ хийгдэж байгаа. Тэр дээр Монголбанкны дэд Ерөнхийлөгч, Сангийн яамны холбогдох улсууд ажиллаж байна. Одоо яг хэлэлцээ, үнэлгээний ажил явагдаж байна. Монголбанкны Ерөнхийлөгч гадаадад айлчлалаар явж байгаа. Өнөө орой ирнэ гэж би түрүүн хэлсэн. Сангийн сайд хүндэтгэн үзэх шалтгааны улмаас оролцох бололцоогүй байгаа гэдгийг Сангийн яамнаасаа хэлээд тэгээд Засгийн газрын тухай хуулийн дагуу Засгийн газрын гишүүнийг орлон гүйцэтгэх ажил, үүргийн хуваарийн дагуу би танилцуулж байна. 
 


Холбогдох хүмүүс нь хариулаад явна. Яг асуудлаа хариуцсан газрын дарга, валютын энэ тавьсан асуулгатай хариуцсан Монголбанкны газрын дарга, Сангийн яамны газар, хэлтсийн дарга асуудлаа яг хариуцдаг, хэрэгжүүлдэг хүмүүс нь ирсэн байна. Асуултад одоо хариулаад явах бололцоотой гэж үзэж байна. Тэгээд тавьсан асуултдаа яриад хэлэлцээд явах бололцоотой гэж бодож байна. 
 


М.Энхболд: - За хэлэлцээд явъя гэсэн юм чинь асуултаа асууж эхлэх үү? За Д.Эрдэнэбат гишүүн. 

 


Д.Эрдэнэбат: - Энэ сая санал хураалт явахад байхгүй гишүүдийнх нь эсрэг дарагдчихлаа л даа. Зааланд байгаа гишүүдийн олонх нь бол үнэхээр хойшлуулах нь зүйтэй гэж ингэж байна. Гишүүдээ бас ирцийг нь хангуулах хэрэгтэй л дээ. Байхгүй кноп дээр ашиглаж болохгүй гэж ойлгож байгаа. 
 


Энэ бол үнэхээр хариуцлагатай сэдэв шүү дээ. Энд хариуцдаг улсууд нь яг биеэрээ байж байгаад бодит мэдээллийг бидэнд өгөх ийм үүрэгтэй шүү дээ. Тэгэхээр энэ бол буруу тийшээ яваад байна. 

 


Тэгэхээр би юу гэж байна вэ гэхээр за нэгэнт одоо үргэлжлүүлээд явуулъя гэдэг энэ кнопын шийдвэр гарлаа. Бид нар бол бүлэг юу гэж үзэж байна вэ гэхээр бид бол энийг Сангийн сайдыг ирсэн үед нь эргэж орж ирээд ярилцъя гэсэн ийм саналтай байгаа учраас яг одоо энэ асуулга дээр хариуцах эзэнгүй зүйл дээр Ардчилсан намын бүлэг оролцох боломжгүй гэдгээ Та бүхэнд хэлчихье. 
 


М.Энхболд: - Завсарлага авч байгаа юм уу? Наадах чинь дэгээр бол Баасан гарагийн 15.00 цагт явах ёстой гэдэг чинь бол цаг хугацаатай хэлэлцэх ёстой асуудал. Завсарлага өгөх боломж байхгүй шүү дээ. 

 


За дэд сайд байна уу? Г.Занданшатар сайд аа. Сангийн сайд, Сангийн дэд сайд хоёрын нэгийг ирүүлэх үү? Монголбанкны Дэд ерөнхийлөгч. 
 


Сангийн сайд бас хүндэтгэх шалтгааны улмаас ирэх боломжгүй байгаа юм байна. Монголбанкны Ерөнхийлөгч гадаадад Валютын сангийн хэлэлцээртэй явж байгаа юм байна. Асуулга тавьсан гишүүн маань энэ бас нэлээн чухал асуудал учраас гол гол албаны хүмүүсийг нь байлцуулж байж хариултаа авъя, асуулт хариултаа явуулъя гэсэн ийм санал гаргаж байна. Тийм учраас энэ асуудлыг хэлэлцэхийг хойшлуулъя. 
 


Өнөөдрийн чуулганы нэгдсэн хуралдаан үүгээр өндөрлөж байна. 

 
Дууны бичлэгээс буулгасан:

ПРОТОКОЛЫН АЛБАНЫ 

